Ikaste-irakaste prozesua Ikastetxearen Hezkuntza Proiektuan 


IKASTETXEAREN HEZKUNTZA PROIEKTUA
ARANZADI  IKASTOLA

Eskoriatzako HUHEZI unibertsitateko bigarren mailako azken lauhilerokoari dagokionez, Aranzadi Ikastola aukeratu nuen egin beharreko praktikak bertan gauzatzeko eta alaxe izan da.
Aranzadi Ikastola, Bergarako San Martin Plazan dago kokatua, 1971.urtean sortua izan zen. Euskera eta euskal kulturari lotuta dagoen herri ekimenez sortutako eta herri onuran pentsatzen duten gurasoen irakaskuntza kooperatiba bat da.
HELBURUA EDO MISIOA

Euskal Herriko hezkuntza eredu propioa eraikitzen duen mugimendu bateko partaidea eta kalitatezko hezkuntza integrala eskaintzeko nahiz pertsonen heziketa beharrei erantzuten dien heziketa partehartzailea bideratzeko asmoarekin sortua izan zen ikastetxe hau.

IKASTOLEN MUGIMENDUAREN PARTAIDE


Aranzadi Ikastola GIEko bazkide izateaz aparte, PARTAIDE eta EHIeko bazkidea ere bada. Lehenengo horrek Gipuzkoako Ikastolen Elkartea dela esan nahi du eta bere lan esparruak estrategia eta pedagogia arloak dira. Bigarrengo horren definizioa zera da, EAEko Ikastolen Elkarteko ikastolei gestioaren arloan laguntzeko propio sortutako erakundea eta EHI, berriz, Euskal Herriko Ikastolen Konfederazioa da. Bertan partaide moduan hauek daude:GIE,BIE (bizkaiakoa),AIF(arabakoa),NIE(nafarroakoa) eta SEASKA(iparraldeko Ikastolen elkartea).

Gainera, Euskadiko Irakaskuntza Kooperatiben Federazioko partaide ere bada.

GESTIOA ETA FUNTZIONAMENDUA


Hezkuntza-komunitatearen kide direnei eta bestelako elkarte sozial eta kulturalei parte hatzeko aukera ematen dien antolaketa-egitura dauka.


Ikastolak, aniztasunean oinarriturik noski, gestio eta funtzionamendu demokratikoak ditu eta ikastolaren esparru guztietan elkarrizketa eta lankidetza bultzatzen ditu gestio eta funtzionamendu egokia egon dadin.

Hezkuntza Proiektuaren lanketa eta berrikusketarako hezkuntza-komunitatearen estamentu guztien ekarpenak jasotzeko bideak garatu ditu.


Informazio eta komunikazio bideak berregiten eta egokitzen doa, ikastolako partaide guztien arteko harremana eta koordinazioa hobetzeko asmoz. Gainera, ikastolak Hezkuntza Proiektua egiteko profesionalak kontratatzeko eta inbertsioak egiteko autonomia du.

HIZKUNTZAK ETA KULTURARTEKOTASUNA


Euskararen Normalizazio Prozesuan, Hezkuntza Komunitatearen kide guztiekin eta lan horretan diharduten inguruko elkarteekin partaidetza eta lankidetza bultzatzen ditu.


Beraien euskalkia menderatzea normalkuntzarako ezinbestekotzat jotzen dutenez, ikasketa prozesuan arreta berezia jarriko diote beronen ahozko ezagutza eta erabilerari.

Ondare kulturalarekiko begirunea eta gozamena bultzatzen dute ikasleengan, eta kultura tradizioak bizirik mantenduko ditu beti.


Bai ikasketetarako eta bai beraien harremanetarako oinarrizko hizkuntza euskera izanik, bi hizkuntza ofizialetan beharrezko gaitasuna ziurtatuko da Aranzadi Ikastolan, eta atzerriko hizkuntzaren ikasketa bermatuko dute. Garrantzi berezia ematen diote ingelesari, nazioarteko harremanak bideratzeko hizkuntza delako.


Beraien nortasunetik abiatuta, irekitasunez hezi nahi ditu haur eta gazteak. Jatorri desberdinetako kulturak ezagutu eta errespetatzeko bideak jorratuko dituzte benetako integrazioa bultzatzeko.

ESKOLA EUSKALDUNA


Aranzadi Ikastola kalitatezko heziketa euskaldunaren alde lan egiten duen erakunde euskalduna da, euskararen eta euskal kulturaren transmisioarekin, garapenarekin, normalizazioarekin eta indartzearekin guztiz konprometitua.


Lelo garrantzitsu bat egin zuten ikastola deskribatzeko ideiarekin eta horrela dio: “ Elkarrekin Hazi, Hezi eta Bizi Euskaraz”. Euskalduntasunetik kultura unibertsalera zabaltzeko asmoari nabarmen eusten dio.

HEZKUNTZA INTEGRALA


Heziketa prozesu integrala dela uste dute. Aniztasunaren trataera aintzat hartuta, prozesu hau ikaslearen nortasuna osatzen duten alderdi guztiak jaso eta era guztietako gaitasuna modu orekatuan garatzera zuzenduta dago. Gainera, ikasleak giza balorez eta gaitasunez hornitu nahi ditu, pertsonak bere osotasunean hartuz, eta adinaren arabera eta etorkizunak eskatuko dizkien erronkei aurre egiteko prestatuta, bizitzaz gozatu eta pertsonak bezala erantzukizunak hartzeko gai izan daitezen.
ARLO HAUETAN AINTZINDARI


-Euskara eta euskal kultura bultzatzen: ikastolak lehentasuna ematen dio betidanik euskarari eta euskal kulturari.

-Irakasleen prestakuntza eta proiektuarekiko konpromisoan: beraien Curriculum Proiektuaren kalitatea bermatzeko Ikastolak garrantzi berezia eman dio hasieratik irakasleen prestakuntza iraunkorrari eta proiektuarekiko konpromisoari.


-Ikasmaterialen eta metodoen berrikuntzan: Euskal Herria bee osotasunean aintzat hartuta, Euskal Herri osorako ikasmaterialak sortzen eta metodologien berrikuntzan aintzindari da ikastola.


-Teknologia berrietan: Ikastolak ahalegin berezia egin ohi izan du betidanik, eta Informazio eta Komunikazioekin are gehiago, beraien heziketa lana hobetuko duten bitartekoen horniketa eta erabileran.

ORIENTAZIOA ETA HEZIKETA BEREZIA


Pedagogia Zuzendariak, psikologoak, Heziketa Bereziko irakasleek eta orientatzaileak eratutako talde da hau. Irakasleen tutoretza-jarduera aholkatzea, ikasleen orientazio programak burutzea, prebentzio programak burutzea, premia bereziak dituzten ikasleei laguntza ematea, gurasoekin sor daitezkeen arazo puntualen estrategiak markatzea…dira besteak beste departamentu honetako zereginak.
GIZARTE ESTAMENTUAK


-Batzar Orokorra: Ikastolako organo gorena da eta kooperatibaren bazkide guztiek osatzen dute. Batzar Orokorreko erabakiak bazkide guztien artean bete behar dituzte.


-Artekaritza kontseilua: Ikastolako gobernua da hau. Gurasoz, langilez eta udaleko ordezkariez osatuta dago.


-Zaintza batzordea: Bi gurasook eta irakasle batek osatzen dute eta Ikastolako urteko kontuen ikuskaritza burutzen duen batzordea da.


-Pedagogia batzordea: Artekaritza Kontseiluaren delegatua da. Lau urteko epe baterako aukeratzen diren ikastolako estamentu guztietako kidez osatua dago.

ESTAMENTU FUNTZIONALAK


-Zuzendaritza: Artekaritza kontseiluak izendatutakoa, zuzendaritza kolegiatua da, zuzendari gerenteak eta pedagogia zuzendariak osatua. Ekonomia eta administrazioaren gestioaz eta pedagogiaz arduratzen da.


-Zuzendaritza kontseilua: Pedagogia zuzendariak eta zikloetako arduradunek osatzen dute. Urteko pedagogia Plana lantzen da bertan. Ziklo eta etapa desberdinen koordinazioa eta departamentuen funtzionamendua zaintzen ditu. Osaketa:



- Zuzendari Orokorra




- Pedagogia Zuzendaria




- HH ko arduraduna




- LH ko arduraduna




- DBH eta DBHO ko arduraduna


-Pedagogia departamentuak: Maila guztietako irakasleek osatzen dituzte. Ikaskuntza arlo desberdinen curriculum diseinuak lantzen dituzte.

PEDAGOGIA JARRAIBIDEAK ETA BALOREAK


Heziketak guraso, irakasle, ikasle eta hezkuntza-komunitatearen kide guztien arteko lan koordinatua eskatzen du.


Arrazonamendu propioa eragingo duen metodologia aktiboa darabilte.


Erabiltzen dituzten materialek Euskal Herria bere osotasunean jasotzen dute eta ikasleen jakin-mina piztu eta gai guztienganako zaletasuna piztea bultzatzen du. 


Ikaslearen autonomia eta heldutasuna sendotzea dauka helburutzat; gogoetarako eta erabakiak hartzeko ahalmena landuta, engurura eraginkortasunez egokitzeko gai izan dadin.


Ikasleak aniztasunean hezten ditu, bakoitzaren egoeratik abiatuta. Pertsonen desberdintasun fisiko, gaitasunezko, sexuzko, sozial, kultural eta ekonomiak kontuan hartu eta nork bere buruaren irudi baikorra izan deza ahalegintzen da Aranzadi Ikastola.


Jarrera kritikoa eta ikertzailea bultzatzen du, irudimena, sentsibilitatea eta sormena ere bizkortuz. Gainera ikasleen artean laguntza giroa sortuta, jokabide deskriminatzaileak ekiditen ditu.


Konfiantza giroa sortzen du, diziplina eta komunikazioaren artean oreka egon dadin. Bai arlo pertsonalean eta baita ikasketa arloan ere, ikasleak behar duen informazio eta orientazio egokia du helburutzat beste hainbaten artean.


Ikastolako misioa aintzat hartuta, kultura desberdin guztiekiko errespetua eta ezagutza bultzatzen ditu, jatorri ezberdinetako ikasleen eskolatze eta euskalduntze prozesuan ahalegin bereziak eginda.

Ikasleen interesak kontuan hartuta, ikasketenganako jarrera baikorra sortzen du eta ikasleak arduratsu eta erantzule egiten ahalegintzen da. Lan eta ahalegin pertsonala nahiz taldean ekarpenak egiteko gaitasuna baloratzen dute.


Oso garrantzizkotzat jotzen dute nork bere gorputza eta osasuna, zein ingurugiroa errespetatzera eta zaintzera zuzendutako jarreren eta ohituren garapena.


Inguruarekin eta errealitatearekin zuzenean txertatutako pedagogia dela medio, ikasketa erabilgarriak jaso ditzaten saiatzen dira.


Ikasleak Informazio eta Komunikazio Teknologietan prestatzen dituzte, teknologia berri hauek erabiltzen eta informazioa modu egokian kudeatzen ikas dezaten. Gainera ikaslearen errendimendua, irakaslearen lana eta erabilitako bitartekoak kontuan hartzen dituen ebaluazioa egin ohi dute.


Askatasun indibiduala besteekiko errespetuarekin batera eta nork bere ekintzen erantzukizunaren ardurarekin batera garatzen dituzte haur eta gazteak.


Neskak eta mutilak berdintasunean hezten dituzte, sexu estereotipoak gaindituta, ohiko rol eta balore banaketak sahiestuta eta ikasle bakoitzaren baloreak eta ezaugarri propioak onartuta.

 
Azkenik, eta pedagogia jarraibideak eta baloreekin amaitzen joateko, elkartasuna, tolerantzia, elkarrizketarako eta laguntzarako jarrerak, nahiz elkarbizitzarako arauak eskolako bizitzan bultzatu eta garatzen dituzten baloreak dira. Gainera erlijioaren gaia ikuspegi historiko eta kulturaletik lantzen da.

ZERBITZUAK

Ikastetxeak, zerbitzu mota ugari eskaintzen du, ikasleak gustura sentitu daitezen eta beraien betebeharrak ase ditzaten.

Jantokia:Janaria orekatua da eta umeen ezaugarriei egokitua.Jantokia irakasle batek zaintzen du baita jolastokia ere.

Garraiobidea: Haurrak eskolara eramateko helburuarekin jarri zen autobusa. Heldu bat beti dago autobusean, haurrei laguntzeko behar izanez gero.  
Liburutegia: Orduz kanpoko  zerbitzu bat da arratsaldeko lauretatik seietara zabalik dagoena. Bertan, betiere irakasle bat dago. Zerbitzu hau, gehienbat, irakurketarako, etxe-lanak egiteko, zalantzak argitzeko eta ikasteko erabiltzen da.

Eskola kirola: Gurasoen elkarteak kudeatutako eta antolatutako zerbitzu bat da. Bertan haurrek gustuko duten kirola praktikatu eta ikasi ahal izango dute.
BALIABIDEAK

-Musika gela


-Plastika gela


-Aretoa


-Gimnasioa


-Laguntza gela


-Jangela


-Harrera gela


-Psikomotrizitate gela


-Ordenagailu gela

IKASTE-IRAKASTE PROZESUA

Aranzadi Ikastola barnera sartzean eta ikastetxeko dinamika ikusita, ikastetxe eraikitzaile bat dela aipatu beharra daukat, modernizatzen ari baita gizarte berriari egokitzen saiatuz. Antzina nire aita ere bertara joaten zen, bere izena Real Seminario de Bergara zelarik. Baina 1971.urtean Aranzadi Ikastola kooperatiba bihurtu zen eta oraingo honek ez dauka zerikusirik lehengo harekin. Gainera, duela gutxi berriztatu zuten kanpoko pareta guztiak kolore batez pintatuaz eta kanpotik barrutik bezain dotorea dirudi.


Esan daiteke, Aranzadi Ikastolan bultzatzen den ikaste-irakaste prozesua, ikaskuntza esanguratsuan oinarritzen dela. Mailaka aurrera joaten garen heinean, irakasle guztiek ez dutela berdin jarduten antzeman dut. Irakasle nagusienek edo zaharrenek oso jakinduria haundia eta zabala daukatela ohartu naiz baina pertsonen garapen eta integrazioari dagokionez, kontzeptu batzuk argi edukitzea falta zaiela uste dut. Eta irakasle gazteago batzuk berriz, ez dira kontzeptualki besteak bezain dotore eta jakintsuagoak izango, baina ikaslearen garapen eta integrazioari izugarrizko bultzada emateko gai dira eta goraipatzen ditut.

Haur Hezkuntzan ikaste esanguratsua oinarri bezala hartzen da testu liburuak erabiltzen diren arren, hauek ez baitira heziketaren ardatz, lagungarriak baizik. Horregatik, eta ikaste-irakaste prozesu honetan zailtasunak egon ezkero, Hezkuntza Premia Bereziak dituztenekin gertatzen den moduan, irakasleak testu liburuetatik irten eta beste baliabide batzuk erabiliz erakusten saiatzen da ikasleen beharrei erantzunez jakina.

Ni Haur Hezkuntzako 4 urteko umeekin ari naiz eta oso gustura gainera. Bego da haur hauen andereinoa eta ni berari laguntzen egoten nahiz, ez dut klaserik eman oraindik baina ilusio asko pizten dit pentsatzeak.


Lehendabizi, haurtxoak ikasgelan sartzen dira eta batzuk bakarrik agurtzen dute klasea eta bertakoak, beste batzuk oraindik ez dute hori ikasi eta. Lan izugarria kostatzen zaie batzuei beraien beroki eta txamarrak kakoan uztea eta amantala jaztea, behin eta berriz esan behar zaie denbora ez dela alperrik galtzekoa.


Klasea hasterakoan, 18 ikasletik egunero bat aukeratzen da eta honek txirritx janzten du lepoan( txirritx, beraien lan koadernoetan agertzen den kilker edo matxinsalto antzeko bat da) gelako arduraduna dela jakinarazteko. Gainontzeko guztiak lurrean exeritzen dira arduradunari begira eta honek data jarri beharra dauka, zer nolako eguraldia egiten duen, eta norbait falta bada bere izena leku batean jarri beharko du. Izen eta eguneko zenbakiak ez daukate beraiek idatzi beharrik, plastikoz forratuak daude eta itsasteko balio duen zera daukate atzeko aldean.

Ondoren, ordubete txokotara mugitzen dira. 4 txoko daude. Jolasen txokoa( bertan dauden jolasekin jokatzen dute), lan koadernoko txokoa       (eginbeharrekoa egiten dute lan koadernoko ariketa desberdinak eginaz), etxe txokoa( bertan etxe bateko ezinbesteko gauzak daude eta beraiekin jolasten dira aita eta ametan, sukaldean oso ondo pasatzen dute eta gainera beraien argazki bilduma daukate aspertzen badira ikuskatzeko) eta azkenik marrazteko txokoa eta bertan, marraztu nahiz guraizeekin papelean dauden izakiak mozteko baliagarria.


Jarraian patiora irtetzen dira guztiak, baina aurretik saskitxoan utzitako fruta zuritu eta gailetak hartzen dituzte. Ia gehienak futbolean aritzen dira plastikozko baloi batekin eta ikaragarria da beraien builak eta ikamikak. Jolasordua bukatutakoan berriz ere gelara itzultzen dira eta antzerkia egiten dute, gero bi urteetako umeei antzezteko asmoarekin. Egunean talde batek egiten du eta besteak lurrean eseritzen dira antzezlana ikusteko. Taldeak dagoeneko eginda daude, 4 talde dira eta talde bakoitzak kolore bat dauka. Txokotan aritzerakoan, egunero aldatzen dira txoko bakoitzeko taldeko koloreak eta denak gustura mugitzen dira hurrengo txokora.


Eta azkenik ingelesera joaten dira eta txundituta uzten naute 4 urterekin dakiten guztia erakusterakoan. Mundiala da andereñoak erabiltzen duen metodologia, esaldiak kantuekin lotzen ditu eta andereinoa kantatzen hasten denean berehala hasten dira guztiak gogoratzen dutena esaten eta benetan harrituta geratzen naiz egunetik egunera.


Lanak nahiz eta indibidualki egin gehienetan, elkar laguntzeko aukerak zabalik dauzkate. Orokorrean, ikasleen artean eta ikasle-irakasleen artean harreman oso oso ona dago eta elkarri asko laguntzen diote. Guztiak guztiengandik ikasten dute, bai ikasleak beste ikasleengandik, baita ikasleak irakaslearengandik eta alderantziz.


4 urtetako hiru gela daude eta hiru irakasle hartzen dira barnean. Klasean egin beharrekoa hiru andereinoek zehaztu beharra daukate eta une oro zailtasunak dituztenean besteei aholkua eskatzen die.

Ikaste-irakaste prozesu honetan dena paregabe doala aipatu beharra daukat, oso gustura joaten baitira ikasleak, irakasleak eta oraingo honetan ni neu ere, bene-benetan, ikaragarri ari zait gustatzen eta ez dut oraindik behintzat praktikak amaitzerik nahi.


Aipatu beharra daukat, irakasle guztiek haurren aurrezagutzak ezagutu eta kontutan hartzen dituztela. Goxotasunez tratatzen dituzte ikasleak, giro paregabea sortzen delarik. Ikastola honetan ez dago inolako arazo handirik, ikasle batzuen jarrera batzuetan desegokia da baina horrelako gauzak ikastola guztietan pasatzen dira. Gainera, 4 urtetako haurrak oso bihurriak eta astunak izango zirelakoan joan nintzen eta erabat aldatu dut pentsamolde hori. Nik uste baino zentzudunagoak dira gehiengoak eta oso tratu ona jaso eta ematen dut.

Ikasle –irakasle harreman estu horrek, haurren auto-estiman eta auto-kontzeptuan sekulako eragina dauka, ikasleak proposaturiko gauzak egiteko gai ikusten dutelako beraien burua irakasleei esker, gauza positboak transmititzen baitizkie. Honexegatik, haurren motibazioa eta ikasteko gogoak ere pizten dira, ikasteko ezinbestekoa baita.


Amaitzen joateko, irakaslea izango banintz, oraintxe bertan Aranzadin 4 urtekoekin irakasle lanetan ari den Bego Zubizarreta bezalakoa izatea gustatuko litzaidake. Begirunea diot horren ondo erakusten baitu eta haur guztiak berarekin oso pozik ari direlako. Gainera berarekin pasatako egun hauek kontuan hartuta etorkizunerako modelo bezala hartuko dudalakoan nago. Kontzeptuak oso ondo erakutsi eta transmititzen ditu eta ikasle baten portaera ohiko portaeratik gailentzen bada, segituan etengo dio baina modu goxo eta onean. Gainera, oraindik gogoan dauzkat berarekin pasatutako momentu onak, izan ere, nire irakaslea izan baitzen Haur Hezkuntzan nengoela, eta honexegatik guztiagatik irakasle izango banintz Bego bezalakoxea izatea gustatuko litzaidake.
Etengabe haur guztien hobebeharrarengatik arduratzen da eta klaseko dinamika oso ondo eramaten daki, haurrak banaka edota multzoka hartuaz. Gainera goizeko klase ordua bukatzen denean ume bakoitza etxera edota jangelara doan jakin beharra dauka eta egunero etxera edota jangelara doazenak kontrolatu behar ditu, izan ere, egun desberdinetan joaten baitira batzuk zein besteak leku desberdin horietara eta horrek izugarrizko meritua dauka. Honetaz aparte, etxera bidaltzen dizkieten oharrei erreparatuz, batzuk gaztelaniaz eta beste batzuk euskaraz hartzen dituzte eta hau ere kontrolatu beharra dago. Baina jangelara doazen haurrek ez dute etxera doazen haurrek bezala une horretan hartzen, arratsalderako gorde behar ditu eta hau guztia egunero egiteak nekagarria dirudi.

Honexegatik guztiagatik bera bezalakoa izatea gustatuko litzaidake eta etorkizunari begira datuak eta apunteak hartzen nabil berak egiten duen lan zoragarria egunen baten egiteko asmoz.

Ander Retolaza

